
 � Heydər Əliyev özünəməxsus siyasi dünyagörüşü olan 
böyük ideoloq, iti zəkalı görkəmıi ictimai-siyasi xadim, zəngin 
mənəviyyata malik təmiz əxlaq sahibi, dövlət quruculuğu 
sahəsində əvəzolunmaz nümunəvi tarixi şəxsiyyət idi. Onun 
Azərbaycana rəhbərlik dövrü ölkəmizin tarixi salnaməsinə iri 
hərflərlə yazılmışdır. H. Əliyev sanki Azərbaycanın, Azərbaycan 
xalqının taleyində xilaskar rolu oynamaq üçün ən çətin, ən 
mürəkkəb dövrlərdə xüsusi tapşırıqla göndərilmiş, ona bu vətəni, 
bu xalqı böhran vəziyyətdən çıxarmaq missiyası verilmişdi.

Heydər Əliyev yaşayıb işlədiyi bü-
tün dövrlərdə müstəqil fikirli, müstəqil 
düşüncəli, sərbəst həyat tərzi ilə seçilən, 
qətiyyətli bir şəxs olmuş, qarşısına real 
məqsədlər qoymuş, bu məqsədlərə çat-
maq üçün ən səmərəli yollar, forma və 
metodlar seçmiş və ona görə də böyük 
uğurlar qazanmışdır. O, fitri istedadı, 
dərin biliyi, möhkəm hafizəsi, fenomen 
yaddaşı, dönməz iradəsi olan nadir bir 
şəxsiyyət idi. Həqiqətən, Azərbaycan 
tarixində ikinci elə bir şəxsiyyət tapmaq 
mümkün deyildir ki, Heydər Əliyevlə 
müqayisə edilə bilsin. H. Əliyev böyük 
amallarla yaşayan, xırda düşüncələrdən 
uzaq olan, həyatın bütün çətin və 
mürəkkəb sınaqlarından şərəflə çıxan, 
ləyaqətli və zəngin bir ömür yolu keçən 
təcrübəli dövlət başçısı idi. Onun plan-
ları uzun müddətli olmaqla on illəri, yüz 
illəri əhatə edirdi, çünki o, uzaqgörən 
idi. “Böyük siyasəti kiçik hisslərə, xırda 
mənfəətlərə bağlamaq olmaz” deyən 
bu kamil şəxsiyyət, hər şeydən əvvəl 
nəhəng dövlət xadimi, böyük siyasətçi 
idi.

Heydər Əliyevin taleyinə bir 
ömürdə iki dəfə hakimiyyətə gəlmək 
yazılmışdı və hər iki halda sözün 
əsl mənasında, Azərbaycanı böyük 
bəlalardan qurtarmaq ehtiyacı ya-
ranmışdı. Birinci dəfə 1969-cu ildə, 
Azərbaycan Sovet İttifaqının tərkibində 
olarkən, ikinci dəfə isə 1993-cü ildə 
Azərbaycan artıq müstəqil dövlət olan 
zaman. Qeyd etmək lazımdır ki, hər 
iki dövrdə Azərbaycanın vəziyyəti bir-
birinə bənzəyirdi və heç də ürəkaçan 
deyildi.

1969-cu ildə H. Əliyev ilk dəfə 
respublikaya rəhbər təyin ediləndə 
Azərbaycan SSRİ tərkibində olan 
müttəfiq respublikalar arasında ən 
geridə qalmış, bütün göstəricilərə 
görə ən axırda gedən, bütün sahələrdə, 
xüsusilə istehsal sahəsində ən zəif 
göstəricilərə malik bir respublika idi. O, 
məhz bu geriliklərin aradan qaldırılması 
məqsədilə rəhbər vəzifəyə gətirilmişdi. 
O vaxt H. Əliyev Azərbaycanın 
xüsusi xidmət orqanının rəhbəri kimi 
məsul vəzifədə çalışırdı və SSRİ 
rəhbərliyi onun daxili potensialına və iş 
qabiliyyətinə yaxşı bələd idi.

Bu tarixi hadisə H. Əliyevə 
göstərilən böyük etimad idi və əlbəttə 
ki, o, bu etimadı yüksək səviyyədə 
doğrultdu. Azərbaycan Respublikası 
birdən-birə bütün istiqamətlərdə sıç-
rayışla inkişaf etməyə başladı, sənaye, 
kənd təsərrüfatı sahələrində yüksək 
nəticələr əldə edildi, iqtisadi göstəricilər 
yaxşılaşmağa başladı. Respulika qısa 
müddət ərzində öz libasını dəyişdi, hər 
tərəfdə tikinti, quruculuq işləri geniş 
vüsət alaraq yeni yüksəliş mərhələsinə 
qədəm qoydu. Məhz H. Əliyevin 
rəhbərliyi altında, onun rəhbərlik 
bacarığı, idarəetmə qabiliyyəti və gərgin 
əməyi nəticəsində cəmi bir neçə ildən 
sonra Azərbaycan öndə gedən respubli-
kalar sırasına yüksəldi. 

1969-cu ildə rəhbərliyə gələn zaman 
respublika daxilində gedən proseslərə 
və ümumi vəziyyətə yaxşı bələd olan 
bir rəhbər kimi ilk əvvəl cəmiyyətdə 
mövcud olan neqativ halları aradan 
qaldırmaq məsələsini gündəmə gətirdi. 
O, fəaliyyətə başlayan kimi dərhal 
Azərbaycanda ilk növbədə ədalət prinsi-
pinin bərpa olunması fikrini irəli sürdü. 
Heydər Əliyevin ədalətin qalib gəlməsi 
üçün elan etdiyi ilk şüar belə idi: “Qoy 
ədalət zəfər çalsın!”. Bu əslində onun 
rüşvətxorluğa və korrupsiyaya qarşı baş-
ladığı kəskin mübarizənin ilk addımları 
idi. O, yaxşı bilirdi ki, ədalət olmayan 
bir məmləkətdə heç nəyə nail olmaq 
mümkün deyildir, heç bir sahədə – istər 
siyasət, iqtisadiyyat, istər elm, təhsil, 
mədəniyyət, hansı sahə olur olsun. Müd-
rik rəhbər öz iradəsinin hökmünə uyğun 
prinsipial mövqedən qətiyyətlə deyirdi: 
“Kiməsə qarşı ədalətsizlik edilibsə, 
bu ədalətsizliyin qarşısını ədalətlə 
almaq lazımdır. Amma ədalətsizliyə 
qarşı daha böyük bir cinayət törətmək, 
ədalətsizlikdən də betərdir. Ədalətsizliklə 
ədaləti bərpa etmək olmaz”. Qeyd etmək 
lazımdır ki, H. Əliyev ömrünün axırına 
kimi özünün bu ali prinsipinə sadiq 
qalmış və bütün rəhbərliyi dövründə 
rüşvətxorluğa və korrupsiyaya qarşı 
mübarizəni idarəçiliyinin tərkib hissəsi 
kimi daim nəzarətdə saxlamış və 
rüşvətxorluğu cəmiyyəti içindən yeyən 
mənfi bir amil kimi qiymətləndirərək ona 
qarşı müdam barışmaz mövqe nümayiş 
etdirmişdir. Çünki o, yaxşı bilirdi ki, kor-
rupsiya cəmiyyət həyatında ən təhlükəli 
hadisələrdən biridir. Korrupsiya bəlası 
ictimai-siyasi hakimiyyəti laxlatmağa, 
hətta onu devirməyə də qadir olan, 
əhalinin əl-qolunu bağlayan, insanları 
kölə vəziyyətinə salan xəstəlik olduğun-
dan, onun kökünü kəsmək, ən yaxşısı 
isə, onun yaranıb inkişaf etməsinin 
qarşısını almaq ən əsas məsələlərdən 
biridir. Bu həm də beynəlxalq aləmdə 
qatı cinayət hesab edilir. Heç təsadüfi 
deyildir ki, SSRİ dövründə müttəfiq 
respublikalar arasında və sonra Müstəqil 
Dövlətlər Birliyi zamanında, xüsusilə 
də elm və təhsil sahəsində, Heydər 
Əliyevin neqativ hallarla mübarizə 
metodu mövcud idi və bu metod hamı 
tərəfindən qəbul olunurdu. Bununla bağlı 
müstəqil Azərbaycanda məhz H.Əliyevin 
prezidentliyi dövründə Respublikanın 
Baş Prokurorluğu yanında Korrupsiyaya 
Qarşı Mübarizə İdarəsi yaradıldı. 

Beləliklə, xalq təsərrüfatının inki-
şafı, ictimai istehsalın səmərəliliyinin 
yüksəldilməsi, kənd təsərrüfatı 
məhsulları planlarının ildən-ilə artıq-

laması ilə yerinə yetirilməsi, bunlarla 
bağlı zəhmətkeşlərin vaxtında səfərbər 
edilməsində göstərdiyi təşkilatçılıq 
bacarığı və nümunəvi siyasi fəaliyyəti 
H.Əliyevə böyük şöhrət qazandırdı. 
Bütün bu göstəricilər Heydər Əliyevin 
əvvəlcə Sovet İttifaqı Kommunist 
Partiyası Mərkəzi Komitəsinin Siyasi 
Bürosuna namizədliyə, sonra isə Si-
yasi Büronun tam üzvü olmaqla SSRİ 
kimi nəhəng bir dövlətin rəhbərliyinə 
yüksəlməyə imkan və şərait yaratdı. 
Bütün bunlar H. Əliyevin Azərbaycana 
rəhbərlik etdiyi dövrdə vətəninə, xalqı-
na göstərdiyi nümunəvi xidmətin və sərf 
etdiyi səmərəli əməyin məntiqi nəticəsi 
idi. Bu hadisə H. Əliyevin öz şəxsi 
tarixi qələbəsi olmaqla yanaşı, həmçinin 
Azərbaycan Respublikasının, bütün 
Azərbaycan xalqının qələbəsi idi. Bu 
nəinki Azərbaycan tarixində, eyni za-
manda Yaxın Şərqdə, bütün müsəlman 
aləmində ilk və yeganə belə hadisə idi.

Heydər Əliyev ikinci dəfə 
hakimiyyətə gələndə Azərbaycan artıq 
müstəqil dövlət idi. Ancaq müstəqillik 
və dövlətçilik təhlükə qarşısında 
qalmışdı. Ölkədə vətəndaş müharibəsi 
gedirdi, hərc-mərcilik, özbaşınalıq, 
səriştəsizlik, dərəbəylik hökm sü-
rürdü, Azərbaycan parçalanmaq, bir 
neçə regiona bölünmək ərəfəsində idi. 
Ermənistanın təcavüzü, digər xarici 
qüvvələrin təsiri nəticəsində baş verən 
hadisələr ölkənin daxilində xoşagəlməz 
mühit, gərgin vəziyyət yaratmışdı. Ölkə 
demək olar ki, idarə olunmurdu. Belə 
mürəkkəb şəraitdə müdrik və təcrübəli 
rəhbərə böyük ehtiyac duyulurdu.

Heydər Əliyev o zaman Naxçıvan 
Ali Sovetinin sədri vəzifəsində çalışırdı. 
Yeganə çıxış yolu məhz bu böyük 
şəxsiyyəti hakimiyyətə gətirmək idi. 
Müdrik Azərbaycan xalqı da elə bu yolu 
tutdu. Ölkənin 91 nəfər ziyalısı (məşhur 
91-lər) xalqın adından H.Əliyevə 
“Azərbaycan sizin sözünüzü gözləyir” 
adlı müraciətini ünvanladı və müsbət 
cavab aldıqdan sonra Naxçıvanda 
təsis konfransı keçirilərək H.Əliyevin 
sədrliyi ilə “Yeni Azərbaycan” Parti-
yası yaradıldı. Bu müraciət əslində bir 
çağırış idi, xalq H. Əliyevin sözü ilə 
yanaşı, həm də onun yolunu gözləyirdi, 
ona özünün xilaskarı kimi baxırdı, onu 
Azərbaycanı bu vəziyyətdən çıxaracaq 
yeganə qüvvə hesab edirdi. Bu tarixi 
hadisə faktiki olaraq Heydər Əliyevin 
yenidən böyük siyasətə qayıdışı, siyasi 
fəaliyyətə yenidən başlamasının təməli 
oldu. Bununla da böyük xilaskarın 
hakimiyyətə gəlişinin əsası qoyuldu.

Heydər Əliyev çox sivil yol-
la, demokratik prinsiplər əsasında 
hakimiyyətə gəldi. Ümumiyyətlə 
H.Əliyev hər hansı zorakılığın əksinə 
olmuşdur. O, hər zaman demokratiyaya, 
plüralizmə, qarşılıqlı fikir mübadiləsinə 
üstünlük verirdi, bütün qərarları bu 
yolla qəbul edirdi. Onun əsas prinsipi 
beləydi – ağıl olan yerdə zora ehtiyac 
yoxdur. O, deyirdi: “Demokratiya in-
sanların şüurunda dəyişiklik deməkdir. 
Bu dəyişiklik inqilabla olmur, təkamül 
yolu ilə, tədricən gedir”. Ona görə də 
H.Əliyev insanların şüuruna məhz de-
mokratik düşüncənin ölçü meyarı kimi 
həkk olunmuşdur. Onun həyat yolu bu 
idi, bu yolla da hakimiyyətə gəldi.

Hələ “91-lər”in müraciətinə 
“Yeni müstəqil Azərbaycan uğrun-
da” adlı cavabında H. Əliyev yeni 
müstəqil Azərbaycanın məhz milli-
demokratik dövlət quruculuğu yolu 
ilə gedəcəyinə işarə edərək yazırdı: 
“Azərbaycanın dövlət müstəqilliyinin 
möhkəmləndirilməsi, milli-demokratik 
dövlətin, hüquqi cəmiyyətin yaradılma-
sı bütün ictimai-siyasi, sosial-iqtisadi 
potensialdan istifadə olunmasını tələb 
edir. Əgər hər hansı ölkənin xalqları öz 
hüquqlarını anlayır və onları qoruya 
bilirsə, o zaman ən kiçik dövlət belə ən 
böyük məmləkət qədər güclü olar”. 

Heydər Əliyev 1993-cü ildə 
əvvəlcə Azərbaycan Respublikası 
Milli Məclisinin sədri seçildi, sonra 
bir müddət Azərbaycan Prezidenti-
nin səlahiyyətlərini icra etdi və daha 
sonra ümumxalq səsverməsi yolu ilə 
Azərbaycanın Prezidenti seçildi.

Azərbaycan olduqca acınacaqlı 
bir vəziyyətdə idi. Ermənistanın hərbi 
təcavüzü, ölkədə baş vermiş vətəndaş 
müharibəsi, xarici düşmənlərin təsiri 
ilə ölkə daxilində idarə olunan naşı, 
səriştəsiz əl buyruqçuları, Gəncə 
hadisələri, Cənubda və Şimalda 
baş qaldıran etnik qrupların sepa-
ratçılıq meyilləri və qeyri-qanuni 
fəaliyyət göstərən silahlı dəstələr 
Azərbaycanı parçalamaq təhlükəsi ilə 
üzləşdirmişdi. Hərc-mərclik, özbaşı-
nalıq, dərəbəylik, quldurluq baş alıb 
gedirdi. Azərbaycanın dövlətçiliyi 
təhlükə qarşısında idi, dövlətçiliyin 
möhkəmləndirilməsi, dövlət quruculuğu 
ilə bağlı heç bir iş görülmürdü. Daxili 
çəkişmələr xarici siyasəti tamam unut-
durmuşdu, demək olar ki, Azərbaycanın 
heç bir aparıcı xarici ölkə ilə normal 
əlaqəsi mövcud deyildi. Ölkənin 
büdcəsi kasad, xəzinəsi boş, iqtisa-
diyyatı ölü vəziyyətində idi. Bunlar o 
vaxtkı, tam reallığı əks etdirirdi və təcili 
öz həllini gözləyən məsələlər idi. Hər 
şeyi yenidən qurmaq lazım gəlirdi.

Heydər Əliyev ilk öncə 
Ermənistanla müharibəni dayandırdı, 
birtərəfli atəşkəs elan etdi. Müdrik 
rəhbər yaxşı bilirdi ki, mövcud ordu 
ilə heç nəyə nail olmaq mümkün deyil, 
könüllülük əsasında yaranmış, heç bir 
təlim keçməmiş, öz-özünə formalaşmış 
dəstələrlə müharibə etməyin heç bir 

perspektivi yoxdur. . Ölkədaxili sabitliyi 
təmin etmək ən vacib məsələlərdən 
idi. Vətəndaş müharibəsinin qarşısı-
nı almaq, vətəndaş həmrəyliyi, etnik 
qruplar arasında etimad və etibarlılıq 
mühiti yaratmaq, milli birliyə nail 
olmaq lazım idi. Ölkə daxilində yaşa-
yan Azərbaycan vətəndaşı olan digər 
millətlərin nümayəndələrinin qəlbində 
dövlətə, dövlətçiliyə inam yaradılmalı, 
həmçinin onların özlərinin də hüquqları 
qorunmalıydı. H.Əliyev ümumiyyətlə 
çoxmillətliliyin tərəfdarı idi. O, hesab 
edirdi ki, “Dövlət, ölkə nə qədər çox 
xalqı birləşdirsə, bir o qədər zəngin 
olur, çünki onların hər biri ümumdünya 
mədəniyyətinə və sivilizasiyasına öz 
töhfəsini verir”. H.Əliyev Azərbaycanda 
yaşayan milli azlıqları ölkənin ən 
qiymətli sərvəti hesab edirdi. O, ilk dəfə 
Azərbaycanda sivilizasiyaların inteq-
rasiyası modelini yaradaraq müxtəlif 
dini inamı olan adamları birləşdirdi və 
onlar arasında dostluq münasibətləri 
yaratdı, insanların təfəkkürünü, düşüncə 
tərzini, həmçinin həyat tərzini dəyişdi. 
Ölkə daxilində ideoloji-siyasi sistemi 
dəyişməklə insan haqlarının, hüquq və 
azadlıqlarının qorunub saxlanmasına 
nail oldu. Burada yaşayan insanlarda 
öz ölkəsinə, dövlətinə, dövlətçiliyə 
inam hissi yaratdı. Müdrik ölkə baş-
çısı dövlətin gücünü xalqla dövlətin 
birliyində görürdü və deyirdi: “Əgər hər 
hansı ölkənin xalqları öz hüquqlarını 
anlayır və onları qoruya bilirsə, o zaman 
ən kiçik dövlət belə ən böyük məmləkət 
qədər güclü olar”. Bununla da dahi 
qurucu müstəqil Azərbaycanda bu gün 
bütün dünya ölkələrinə nümunə olacaq 
tolerantlığın əsasını qoydu.

Heydər Əliyev ilk dəfə 
“Azərbaycançılıq” ideyasını irəli sürdü 
və müstəqil Azərbaycanı dünyanın 
müxtəlif ölkələrində yaşayan soydaş-
larımızın vətəni elan etdi. O, böyük 
sevgi və məhəbbətlə, fəxr və qürurla 
deyirdi: “Bizim hamımızın bir Vətəni 
var – o da Azərbaycandır”. H. Əliyev 
Azərbaycanın sadə vətəndaşı ol-
masını özünün ən yüksək adı hesab 
edirdi. “Azərbaycançılıq” ideologi-
yası müstəqil Azərbaycan ərazisində 
məskunlaşan qeyri millətlərin hü-
quqlarının, adət-ənənələrinin qo-
runması, onların azərbaycanlılarla 
bərabərhüquqlu vətəndaşlar kimi 
dinc-yanaşı yaşamaları baxımından çox 
maraqlı ideya idi. Dahi rəhbərin məşhur 
”Mən həmişə fəxr etmişəm, indi də 
fəxr edirəm ki, mən azərbaycanlıyam!” 
ifadəsinin təzahürüdür ki, bu gün milli 
azlıqların aryrı-ayrı nümayəndələri 
də qürur hissi ilə deyirlər: “Mən fəxr 
edirəm ki, Azərbaycanda yaşayıram!”. 
Bu məfkurənin reallaşması cəmiyyətin 
təməlinin möhkəmlənməsi, gücünün, 
qüdrətinin artması demək idi. 

Heydər Əliyevin ən böyük arzu-
larından biri “azərbaycançılıq” ideyası 
altında dünya azərbaycanlılarının 
birliyinə nail olmaq, onları 
Azərbaycanın üçrəngli bayrağı altında 
birləşdirərək, onlara vətənpərvərlik 
hissləri aşılamaq idi. O, istəyirdi ki, 
Vətənin taleyi hər bir insanın taleyinə 
çevrilsin, hər bir azərbaycanlının 
nəbzi Vətənin nəbzi ilə vursun. Məhz 
bu istəyin nəticəsi idi ki, hələ Naxçı-
van Ali Sovetinin sədri vəzifəsində 
çalışarkən 31 dekabr tarixini Dünya 
Azərbaycanlılarının Həmrəyliyi Günü 
elan etdi, prezidentlik dövründə isə dün-
ya azərbaycanlılarının Bakıda qurultay-
larını keçirdi, özü şəxsən iştirak etdi, ta-
rixi nitqlər söylədi, ən əsası da məsələni 
dövlət səviyyəsinə qaldıraraq Xarici 
Ölkələrdə Yaşayan Azərbaycanlılarla İş 
üzrə Dövlət Komitəsi yaratdı. 

Beləliklə, azərbaycançılıq, 
müstəqillik və dövlətçilik amalları 
naminə milli həmrəyliyin yaradılması 
istiqamətində əməli addımlar atıldı. 
Dünyanın müxtəlif qitələrində yaşa-
yan soydaşlarımızla əlaqələrin inkişaf 
etdirilməsi, diaspor təşkilatlarının 
yaranmasına kömək göstərilməsi dövlət 
siyasətinin tərkib hissəsinə çevrildi.

Heydər Əliyev ölkə daxilində baş 
qaldırmış separatçı qüvvələri çox usta-
lıqla, zor işlətmədən, danışıqlar yolu ilə 
zərərsizləşdirdi. H.Əliyev ümumiyyətlə 

zor işlətməyin əleyhinə idi. O, deyirdi : 
“Ağıl olan yerdə zora ehtiyac yox-
dur”. O vaxtkı, separatçı qüvvələrin 
mövqelərində hətta vətən xaini kimi 
cinayət tərkibli əməlləri olmasına 
baxmayaraq, onları çox müdrikcəsinə 
məntiqi dəlillərlə ifşa etdi və tutduqları 
yoldan çəkindirdi. 

Heydər Əliyev dövlətin əsas dayaq 
sütunu olan ordu quruculuğuna xüsusi 
diqqət yetirirdi. O, güclü ordunun 
yaranmasında digər amillərlə yanaşı 
xalqın birliyinə önəm verirdi, belə he-
sab edirdi ki, xalqla ordunun birliyi həm 
xalqın qüdrətini artırır, həm də ordunu 
daha qüvvətli edir. Bu gün Azərbaycan 
Respublikasının Prezidenti cənab İlham 
Əliyevin yüksək tribunadan bəyan etdi-
yi “Azərbaycan güclü dövlətdir və onun 
güclü ordusu var” ifadəsi də məhz ulu 
öndərin əsasını qoyduğu ordu quruculu-
ğunun məntiqi nəticəsidir. 

Heydər Əliyev dövlət dilimiz 
olan ana dilimizə – Azərbaycan dilinə, 
onun saflığına, tətbiqinə böyük önəm 
verir, hörmətlə yanaşırdı. O, ana dilinə 
biganə olmağı böyük qəbahət hesab 
edir, ana dilini bilməyənləri şikəst 
adlandırırdı. Onun bu barədə mövqe-
yi beləydi ki, hər bir xalq öz dili ilə 
yaranır, ancaq xalqın dilini yaşatmaq, 
inkişaf etdirmək və dünya mədəniyyəti 
səviyyəsinə qaldırmaq xalqın qabaqcıl 
adamlarının, elm, bilik xadimlərinin 
fəaliyyəti nəticəsində mümkün olur. 
Ona görə də ulu öndər hakimiyyətə 
gələndə əsas məsələlərdən biri kimi 
aidiyyatı üzrə elm, təhsil sahəsindəki 
ziyalıların, dilçi alimlərin iştirakı ilə 
böyük toplantı keçirmiş, müzakirələr 
aparmış, müstəqil Azərbaycanın dövlət 
dili olaraq ana dilimizin inkişafı 
və tətbiqi ilə bağlı qarşıya konkret 
məqsədlər qoymuşdur. 

Heydər Əliyev xalqla bir olmaq, 
xalqa arxalanmaq, xalqına ləyaqətlə 
xidmət etmək nümunəsi idi. O, bütün 
gücünü, istedadını, qazandığı uğurları 
xalqına aid edir, xalqını təmiz qəlblə 
sevirdi. H. Əliyev ən böyük vətənpərvər 
şəxsiyyət idi. O, Azərbaycanın, 
Azərbaycan xalqının mənafeyini hər 
şeydən üstün tuturdu. Keçmiş SSRİ 
Dövlət Plan Komitəsinin sədri, əslən 
Bakılı, uzun müddət Azərbaycanda 
yüksək vəzifələrdə çalışmış Nikolay 
Baybakov deyirdi: “Mən Azərbaycanı, 
Azərbaycan xalqını Heydər Əliyev 
qədər sevən ikinci adam tanımıram”. 
Heydər Əliyev özü isə belə deyirdi: 
“Mənim həyat amalım bütün varlığım 
qədər sevdiyim Azərbaycan xalqına, 
dövlətçiliyimizə, ölkəmizin siyasi, 
iqtisadi, mənəvi inkişafına xidmət 
olub. Bu yolda bütün gücümü və 
iradəmi yalnız müdrik və qədirbilən 
xalqımdan almışam. Ən çətin anlarda, 
ən mürəkkəb vəziyyətlərdə yalnız və 
yalnız xalqıma arxalanmışam”. Xalq 
isə sevimli rəhbərinə etimad göstərərək, 
etibar edərək, öz sevgi və məhəbbətini 
nümayiş etdirərək ona ümummilli lider, 
ulu öndər adı vermişdir.

O dövrdə ölkə daxilində baş verən 
hadisələr demək olar ki, xarici siyasəti 
yaddan çıxarmışdı. Azərbaycanın bu 
istiqamətdə gördüyü işlər çox zəif 
idi. Müəyyən ölkələrin Azərbaycanın 
müstəqilliyini tanımasına baxmaya-
raq əlaqələrin inkişafında ləngimə 
hiss olunurdu. Halbuki Ermənistan 
tərəfindən öz tarixi ərazisi olan Dağlıq 
Qarabağın və digər bölgələrin zəbt 
olunması səbəbindən bu ölkə ilə 
müharibə şəraitində olan Azərbaycanın 
beynəlxalq aləmdə haqlı mövqeyinin 
dəstəklənməsinə böyük ehtiyac duyulur-
du. Azərbaycan informasiya blokadası-
na alınmışdı və səsi eşidilmirdi.

Belə bir şəraitdə xarici siyasət 
yenidən qurulmalı, bu istiqamətdə, 
sözün əsl mənasında, iri addımlar 
atılmalı idi. H. Əliyev Ali Sovetə sədr 
seçildikdən sonra 1993-cü il iyulun 
2-də etdiyi proqram səciyyəli çıxışında 
Azərbaycanın xarici siyasətinin əsasını 
qoymuş və mühüm istiqamətlərini çox 
müdrikcəsinə müəyyənləşdirmişdi. 
O, bütün dünya dövlətləri ilə ikitərəfli 
bərabərhüquqlu münasibətlər yarat-
maq, o cümlədən ilk olaraq yaxın 
qonşularla və SSRİ tərkibindən 

çıxıb müstəqillik əldə edən ölkələrlə 
əlaqələri genişləndirməyi nəzərdə 
tuturdu. H.Əliyev qeyd edirdi ki, bu 
ölkələrlə uzun illər bir yerdə siyasi, 
iqtisadi, mədəni əlaqələr qurmuşuq, 
münasibətlər çox yaxın olub, ona görə 
də bu münasibətləri pozub qırmaq 
əvəzinə daha da genişləndirmək və 
inkişaf etdirmək hər cəhətdən fayda-
lıdır, məhz belə siyasət Azərbaycanın 
müstəqil dövlət kimi formalaşmasına və 
inkişaf etməsinə kömək edəcəkdir.

Heydər Əliyev Amerika Birləşmiş 
Ştatları, İngiltərə Birləşmiş Krallı-
ğı, Almaniya, digər Avropa, Asiya, 
Afrika, ərəb, bütün müsəlman dünyası 
ölkələri ilə əlaqələrin qurulmasını 
xarici siyasətin prioriteti hesab edirdi. 
Ona görə də prezidentliyi dövründə 
bu ölkələrə tarixi səfərlər etmiş, 
Azərbaycanın maraqları çərçivəsində 
ikitərəfli əlaqələrin siyasi, iqtisadi və 
mədəni sahələrdə genişlənməsini və 
inkişafını nəzərdə tutan müqavilələr və 
kontraktlar imzalamışdır. 

Maraqlıdır ki, ulu öndər dövlətlər, 
xalqlar arasında siyasi, iqtisadi 
əlaqələrlə yanaşı mədəni əlaqələrə 
də böyük üstünlük verirdi. Bu barədə 
onun mövqeyi beləydi ki, xalq bir çox 
xüsusiyyətləri ilə tanınır, sayılır və 
dünya xalqları içərisində fərqlənir, bu 
xüsusiyyətlərdən ən yüksəyi, ən böyüyü 
mədəniyyətdir, xalqı tanıdan onun 
ziyalıları, mədəniyyəti və elmidir. O, 
qeyd edirdi ki, ölkələr arasında dostluq 
münasibətlərinin möhkəmlənməsinə 
mədəniyyət və elm sahəsində əlaqələrin 
təsiri böyükdür, yüksək mədəniyyətə 
malik olan xalq həmişə irəli gedəcək, 
həmişə yaşayacaq, həmişə inkişaf 
edəcəkdir.

Ümummilli lider Azərbaycan 
mədəniyyətinin, incəsənətinin in-
kişafında, təbliğində müstəsna rol 
oynamışdır. O, Azərbaycanda və 
SSRİ-də rəhbərlikdə olan zaman 
mədəniyyətimizin, incəsənətimizin 
inkişafını daim diqqətdə saxlamış, bu 
sahənin ziyalılarının əməyini yüksək 
qiymətləndirmiş, hər zaman onların 
qayğısına qalmışdır. Məhz H. Əliyevin 
tutduğu mövqenin nəticəsidir ki, bu 
gün dünyanın bir çox aparıcı ölkələri 
ilə Azərbaycan arasında geniş mədəni 
əlaqələr mövcuddur.

Heydər Əliyev nüfuzlu beynəlxalq 
təşkilatlarla Azərbaycanın əlaqələrinin 
genişlənməsinə və əməkdaşlığına 
ciddi önəm verirdi. Beynəlxalq 
təşkilatlara üzv olmaq, Azərbaycanın 
problemlərini müzakirə etmək, haqlı 
mövqeyini nümayiş etdirmək, sözünü 
demək H.Əliyevin xarici siyasətinin 
əsas istiqamətləri idi. Böyük ölkələrin 
tanınmış liderləri, nüfuzlu beynəlxalq 
təşkilatların başçıları ilə görüşlər 
zamanı onun danışıq qabiliyyəti, güclü 
məntiqi, mətin iradəsi, qətiyyətli möv-
qeyi, cəsarəti həmişə ona üstünlük qa-
zandırırdı. H Əliyev yenicə müstəqillik 
qazanmış, dünya birliyinə təzəcə daxil 
olmuş kiçik bir ölkənin böyük lideri idi! 
Dünyanın aparıcı ölkələrinin başçı-
ları ilə hər görüşdən sonra H. Əliyev 
Azərbaycan haqqında, onun lideri kimi 
özü haqqında yaddaqalan təəssüratlar 
yaradırdı. Bütün bunlar Azərbaycanın 
dünya birliyində gün-gündən nüfuzunun 
artmasında həlledici rol oynayırdı. 

Fransa Respublikasının Prezidenti 
Jak Şirakın dediklərindən: “Bu qeyri-
adi şəxsiyyət Azərbaycanı çiçəklənmə 
yoluna gətirib çıxarmışdır. Müxtəlif 
görüşlərimiz zamanı, xüsusilə Dağ-
lıq Qarabağ münaqişəsi ətrafında 
müzakirələr apararkən, münaqişənin 
sülh yolu ilə həllində onun cəsarətini, 
müdrikliyini və qətiyyətini yüksək 
qiymətləndirdim”. 

Böyük Britaniyanın Baş naziri Toni 
Bleyerin təəssüratlarından: “Heydər 
Əliyev Azərbaycanın böyük lideri idi. 
O, böhranlar dövründə öz ölkəsinə 
sabitlik gətirdi. Azərbaycan xalqı onun 
qoyduğu irs ilə fəxr edə bilər. Onun 
Prezident kimi fəaliyyəti dövründə 
ölkələrimiz arasında münasibətlərdə 
tərəqqi yarandı və Azərbaycan 
Avropa ilə əlaqələrini daha da yaxın-
laşdırdı. Onun 1998-ci ilin iyulunda 
 Britaniyaya uğurlu səfəri, xüsusilə də, 

Dauninq küçəsi 10 ünvanında yerləşən 
iqamətgahında bizim görüşümüz yaxşı 
yadımdadır. O, Azərbaycanla Birləşmiş 
Krallıq arasında hazırda mövcud olan 
güclü əlaqələrin təməlini qoydu. Fəxr 
edirik ki, Britaniya şirkətləri tərəfindən 
qoyulan böyük sərmayələr vasitəsilə 
Birləşmiş Krallıq Azərbaycanın gələcək 
tərəqqisinə töhfələr verir”. 

Rusiya Federasiyasının prezidenti 

Vladimir Putinin fikri: “Uzun illər 
ərzində Heydər Əlirza oğlu Əliyevin 
səmərəli fəaliyyəti xalqlarımızın ümumi 
tarixi ilə bilavasitə bağlı olmuşdur. 
O, Rusiya və Azərbaycanın strateji 
tərəfdaşlığının təməlini qoymuş, dost-
luğumuzun və qarşılıqlı anlaşmamızın 
möhkəmlənməsinə böyük şəxsi töhfə 
vermişdir”.

Heydər Əliyev haqqında belə 
fikirlər, təəssüratlar yetərincədir. Heydər 
Əliyev hakimiyyətə gələndə ölkədə 
iqtisadi-sosial vəziyyət də normal halda 
deyildi. Ölkəni xarabalıqdan, özbaşına-
lıqdan çıxarmaq, dağılmış infrastrukturu 
yenidən qurmaq, əsaslı siyasi, iqtisadi, 
sosial islahatlar aparmaq tələb olunurdu. 

Heydər Əliyevin iqtisadi kursu 
ilə xarici siyasət kursu tam üst-üstə 
düşürdü. 

Belə ki, iqtisadiyyatı dirçəltmək, 
inkişaf etdirmək üçün xarici aləmə çıxış 
və iqtisadiyyatı inkişaf etmiş xarici 
ölkələrin Azərbaycana sərmayə, inves-
tisiya qoyuluşunu təşkil etmək lazım 
gəlirdi, yəni xarici ölkələrlə sərmayə 
qoyuluşu baxımından inandırıcı əlaqələr 
qurmaq lazım idi. 

Heydər Əliyevin iqtisadiyyatla 
bağlı əsas devizi belə idi, o, deyirdi: 
“İqtisadiyyatı güclü olan dövlət hər 
şeyə qadirdir”. Və öyrədirdi: “Heç 
bir ölkə, ən böyük bir ölkə də yalnız 
öz çərçivəsində iqtisadiyyatını lazı-
mi səviyyədə inkişaf etdirə bilməz”. 
Bu deyimin mənası ondan ibarət idi 
ki, ölkənin iqtisadiyyatını dirçəltmək 
üçün mütləq xarici sərmayəçiləri bu 
məsələnin həllinə cəlb etmək lazımdır, 
başqa yol yoxdur.

Azərbaycan karbohidrogenlər 
ehtiyatına görə dünyanın zəngin 
ölkələrindən biridir. Lakin müharibə 
vəziyyətində olan Azərbaycanın o 
vaxtkı, qeyri-sabit daxili vəziyyəti, bəzi 
xarici qüvvələrin açıq-aşkar maneçilik 
cəhdləri Azərbaycan neftinin, qazının 
dünya bazarına çıxarılmasına ciddi 
əngəl törədirdi. Məsələ o dərəcədə 
ciddiləşmişdi ki, hətta H. Əliyevin şəxsi 
həyatına sui-qəsd cəhdlərinə qədər gəlib 
çatmışdı. Lakin bütün çətinliklərə bax-
mayaraq son dərəcə mürəkkəb şəraitdə 
məhz Heydər Əliyevin dönməz mövqe-
yi, möhkəm iradəsi və əzmkar qətiyyəti 
nəticəsində Azərbaycan öz sərvətlərinin 
dünya bazarına ixrac olunması haqqında 
tarixi qərar qəbul edə bildi. Burada qeyd 
etmək yerinə düşər ki, Azərbaycanın 
H. Əliyevdən əvvəlki rəhbərliyi də bu 
məsələ ilə bağlı təşəbbüslər göstərmiş, 
lakin heç bir müsbət nəticəyə nail ola 
bilməmişdi. 

Beləliklə, 1994-cü il sentyab-
rın 20-də Bakıda dünyanın aparıcı 
ölkələrinin iri neft şirkətlərinin iştirakı 
ilə Azərbaycanın karbohidrogen ehti-
yatlarının dünya bazarına çıxarılma-
sını nəzərdə tutan “Əsrin Müqaviləsi” 
imzalandı. Bu tarixi hadisə Prezident 
H.Əliyevin böyük qələbəsi, Azərbaycan 
iqtisadiyyatının dirçəlişinin təməl daşı 
idi. Bu, müstəqil Azərbaycanın yeni 
neft strategiyası idi. Demək olar ki, 
bununla da Azərbaycan iqtisadiyya-
tının yüksəlişinin əsası qoyuldu. Bu 
hadisə eyni zamanda yenicə müstəqillik 
əldə etmiş Azərbaycanın həyatında ən 
mühüm uğur, həm də müstəqilliyin 
dönməz və əbədi olması demək idi, 
Azərbaycanın beynəlxalq aləmdə nüfu-
zunun artması demək idi!

Bu hadisə tarixi qələbə olmaqla 
yanaşı, həm də Azərbaycanın dün-
yaya yolunu açdı, ölkəmizin dünya 
birliyi dövlətləri sırasına inteqrasi-
yasını sürətləndirdi. İndi əsas məsələ 
sərvətlərimizin dünya bazarına çı-
xarılması üçün ixrac marşrutunun 
müəyyən edilməsi idi. Belə qarmaqarışıq 
vəziyyətdə təhlükəsiz, iqtisadi cəhətdən 
sərfəli, qısa, səmərəli yol seçmək 
mühüm məsələ kimi qarşıda dururdu. 
H. Əliyevin məşhur kəlamı öz yerini tut-
malıydı: “Yol - iqtisadiyyat, mədəniyyət, 
bir sözlə həyat deməkdir”. Həqiqətən 
bu yol, bu marşrut iqtisadiyyatımızı 
yüksəltməklə yanaşı, mədəniyyətimizin 
təbliği istiqamətində də ən səmərəli 
vasitələrdən biri  olacaqdı. 

Beləliklə, H.Əliyev qərb marşru-

tu istiqamətində inşa olunacaq boru 
kəmərinin bir neçə variantı içərisindən 
öz qətiyyətli qərarını verdi: ixrac 
boru kəmərləri Gürcüstan ərazisindən 
keçməklə Azərbaycanın təbii 
sərvətlərini dünya bazarına çıxaracaqdı. 
Burada bir neçə amil əsas rol oynadı. 
Birinci, XX əsrin əvvəllərində Bakı-
Batumi neft kəməri tikilmiş və fəaliyyət 
göstərmişdi, bu ənənə artıq mövcud idi, 
ikinci, Gürcüstanla Azərbaycanın qon-
şuluq əlaqələrinin tarixi kökləri vardı, 
gürcü və Azərbaycan xalqları bütün 
dövrlərdə mehriban qonşuluq şəraitində 
dinc, yanaşı yaşamış, əsrlər boyu bu iki 
xalqın münasibətlərində ciddi problem 
yaranmamışdır. Bu isə ixrac kəmərinin 
təhlükəsizliyi baxımından mühüm 
əhəmiyyət kəsb edirdi. Bu qərar həm də 
Azərbaycanın xarici siyasətinin tərkib 
hissəsi kimi, iki gənc müstəqil ölkə və 
iki qədim xalq arasında münasibətlərin 
daha da genişlənməsinə və inkişaf 
etməsinə təkan verəcəkdi. Bu qərarın 
daha bir əhəmiyyət dərəcəsi ondan 
ibarət idi ki, Azərbaycan regionda vacib 
coğrafi məkanda yerləşməklə Avropa ilə 
Asiyanı birləşdirən tranzit ölkə rolunu 
oynayacaqdı.

Beləliklə, Gürcüstan ərazisindən 
keçməklə Bakı-Supsa ixrac neft 
kəmərinin çəkilişinə başlanmasına qərar 
verilməsindən sonra, bunun ardınca 
Gürcüstan və Türkiyə ərazilərindən 
keçməklə Bakı-Ceyhan neft, Bakı-Qars 
qaz kəmərlərinin və daha sonra Bakı-
Ərzurum dəmir yolunun çəkilişi haqqın-
da qərarlar qəbul olundu və bu layihələr 
də hər üç ölkənin səyləri nəticəsində 
vaxtlı-vaxtında gerçəkləşdi.

Bu qərarların verilməsi və yerinə 
yetirilməsi nəticəsində yeni Avrasiya 
dəhlizi açıldı və Heydər Əliyev bu 
yolun yaradıcısı, qurucusu kimi tarixə 
düşdü. Beləliklə, bu böyük dövlət 
xadiminin tarixi qərarı ilə ulu babaları-
mızın istifadə etdiyi “İpək yolu” bərpa 
olundu. Bu barədə Qırğızıstanın Xalq 
yazıçısı Çingiz Aytmatovun fikirləri çox 
maraqlıdır: “Heydər Əliyev XX əsrin 
görkəmli liderlərindən biri kimi müasir 
demokratik Avrasiyanın yeni tarixinin 
bugünkü qurucularındandır”. 

Azərbaycanın karbohidrogen ehti-
yatlarının ixracı ilə bağlı həyata keçirilən 
bu tarixi layihələr faktiki olaraq Gürcüs-
tanı və Türkiyəni də tranzit ölkəyə çevir-
di və bu layihələrin reallaşması hər iki 
ölkənin iqtisadiyyatının yüksəlməsində 
mühüm rol oynadı. Sonralar bu 
layihələrdən geninə-boluna faydalanan 
Gürcüstan, onun prezidenti Eduard 
Şevardnadze bu layihələrin öz ölkəsi 
üçün böyük əhəmiyyətindən, Azərbaycan 
iqtisadiyyatında oynadığı mühüm roldan 
bəhs edərək və H. Əliyevin əməyini 
yüksək qiymətləndirərək deyirdi: 
“Heydər Əliyev Azərbaycan xalqını öz 
sərvətinin sahibi etdi”. 

Bunlar hamısı H. Əliyevin dövlət 
quruculuğu prosesi, dövlətçilik prinsipi-
nin tərkib hissəsi idi. Böyük dövlətçilik 
təcrübəsinə malik bu nəhəng dövlət 
xadimi bu məsələdə yalnız və yalnız öz 
xalqına arxalanırdı. Ulu öndər həmişə 
xatırladırdı: Azərbaycan dövlətinin 
mənbəyi Azərbaycan xalqıdır. Bu fikir 
onun prezidentliyi dövründə qəbul 
edilmiş ən mükəmməl, ən mütərəqqi 
müstəqil Azərbaycan Respublikası Kons-
titusiyasında da öz əksini tapmışdır. 

Heydər Əliyev xalqla dövləti ayrı 
təsəvvür etmirdi. Ulu öndərin bu barədə 
fikirləri ibrətamizdir: “Dövlət xalqın işi 
olmalıdır. Dövlət onun ərazisində yaşa-
yan əhalinin təminatçısı olmalıdır. Xalq 
dövlət üçün yox, dövlət xalq üçün olma-
lıdır”. Bəli, onun yaratdığı dövlət xalq 
adlı fundament üzərində qurulurdu! 

Beləliklə, ümummilli lider 
Azərbaycanı ərazisi parçalanmaq, 
dövlətçiliyi çökmək, iqtisadiyyatı 
dağılmaq ərəfəsində və ən əsası da 
müstəqilliyi ciddi təhlükə altında olan 
bir ölkə kimi qəbul etdi və on illik pre-
zidentlik dövründə onu gün-gündən in-
kişaf edən, çiçəklənən, iqtisadi cəhətdən 
güclü, qüdrətli, dünya birliyində nüfuzu 
artan, öz dəst-xəttilə fərqlənən, ən əsası 
da müstəqilliyi əbədi olan nümunəvi bir 
ölkəyə çevirdi.

Heydər Əliyev özündən sonra indi-
ki və gələcək nəslə hər zaman örnək ola 
biləcək böyük bir irs qoymaqla yanaşı, 
eyni zamanda gərgin əməyi, yüksək 
təşkilatçılıq qabiliyyəti, dönməz iradəsi 
və uzaqgörən siyasəti nəticəsində qurub 
yaratdığı müstəqil, demokratik, hüquqi 
Azərbaycan dövlətini bəxş etdi. 

Ulu öndərin əbədiyyətə qovuşduğu 
15 il müddətində Azərbaycan Respubli-
kası Prezident İlham Əliyevin rəhbərliyi 
ilə Heydər Əliyev ideyalarına sadiq qa-
laraq, onun göstərdiyi yolla irəliləyərək, 
bütün sahələrdə daha böyük uğurlar 
qazanmış, iqtisadi göstəricilərə görə 
yüksək nəticələr əldə etmiş, beynəlxalq 
aləmdə mövqeyini möhkəmlətmiş, 
regionda lider dövlətə çevrilmişdir. 
Ümummilli liderin müdrikcəsinə dediyi 
“Azərbaycan aləmə günəş kimi doğa-
caqdır!” sözləri öz yerini tutmuşdur. 

 Hacan HACIYEV, 
“91-lər” hərəkatının üzvü, 
Atatürk mükafatı laureatı

15 iyun 2018-ci il, cümə8
Heydər Əliyev Cənubi Qafqazda uzun müddət ərzində ən əsas şəxsiyyət 

olmuşdur. Bu günlərdə Amerika Birləşmiş Ştatları və Azərbaycanın bəhrələndiyi 
dostluq əlaqələrinin qurulmasında və Azərbaycanın müstəqilliyinin qorunmasın-
da onun şəxsi səyləri həyati əhəmiyyət daşımışdır. Məhz onun rəhbərliyi altında 
Amerika Birləşmiş Ştatları və Azərbaycan, Əfqanıstan və İraqdakı əməliyyatlar 
da daxil olmaqla, terrorizmə qarşı mübarizədə tərəfdaş olmuşlar. Dağlıq Qara-
bağ faciəsinin sülh danışıqları vasitəsilə ədalətli və uzunmüddətli həllinə nail 
olmaq sahəsində onun nümayiş etdirdiyi qətiyyət regionda sülh və sabitliyin 
saxlanmasında mühüm əhəmiyyət kəsb etmişdir. Eyni zamanda, onun mövqeyi və 
göstərdiyi səylər Azərbaycanın iqtisadi inkişafını möhkəmləndirən böyük həcmli 
xarici sərmayələrin cəlb olunmasında əsas rol oynamışdır. Bu nailiyyətlər mil-
yonlarla azərbaycanlının həyatını yaxşılaşdırmış və Azərbaycanın iyirmi birinci 
əsrə müasir dövlət kimi daxil olmasına imkan yaratmışdır. 

 Corc BUŞ, 
Amerika Birləşmiş Ştatlarının Prezidenti (2001-2009-cu illərdə)

